Kunning um undirvísing – KROPPURIN ER MÍN. 

Góðu avvarðandi 
[bookmark: _Hlk15998927]Í skúlaárinum 2022/2023 fara næmingar í 2., 5. og 8. flokki at fáa undirvísing um kropp, mørk og  ágang. Undirvísingartilfarið er ment av Redd Barna og SMISO í Oslo.[footnoteRef:1]  KRIS  hevur umsett og tillagað.[footnoteRef:2]  [1:  https://sentermotincest.no]  [2:  http://kris.fo] 

Barnarættindasáttmálin hjá ST slær fast, at øll børn eiga rættin til verju móti harðskapi og ágangi. Kynsligur ágangur móti børnum er eitt brot á rættindi, og eisini ein álvarsamur fólkaheilsutrupulleiki, som rakar okkum øll. Norskar kanningar vísa, at meiri enn fimta hvør genta (21,2%) og næstan tíggjundi hvør drongur (8,7%) siga frá, at tey hava verið fyri óynsktum kynsligum atburði áðrenn 18 ára aldur[footnoteRef:3].  Álíkavæl er evnið umgirt av tøgn og tabu. Í meðal ganga 17,5 ár frá tí, at ágangurin er hendur inntil tann, ið hevur verið fyri áganginum sigur frá.[footnoteRef:4] Tí mugu vit tosa um ágang, soleiðis at børnini skilja, at tey ikki eru einsamøll, at tað ikki er teirra skuld, og at vit mugu tora at tosa um ring loyndarmál. [3:  Myhre et.al (2015). Vold og voldtekt i oppveksten: En nasjonal intervjuundersøkelse av 16- og 17-åringer, Oslo: Nasjonalt kunnskapssenter om vold og traumatisk stress. ]  [4:  Pallesen, S. (2009): LISA – Longitudinal investigation of sexual abuse, SMIH og Det psykologiske fakultet, Universitetet i Bergen, 2009   ] 

Endamálið við undirvísingini er at geva børnunum kunning um, hvat kynsligur ágangur er, at tað ongantíð er barnið, ið hevur skuldina, at tað er ólógligt, og at øll børn, sum eru fyri tílíkum hava rætt til at fáa hjálp. Hetta er umráðandi fyri at fyribyrgja ágangi, og fer at hjálpa børnunum at gerast meiri tilvitaði um at seta egin mørk og at virða mørkini hjá hvørjum øðrum. 
Nógv vaksin tosa ikki við børn um insest og kynsligan ágang, tí tey vita ikki hvussu tey skulu gera tað, ella eru bangin fyri at hetta er eitt ræðandi evni fyri børnini. Hetta ger, at børnini ikki fáa neyðuga vitan um hvat ágangur er, og tí siga tey heldur ikki frá, um tey eru fyri kynsligum ágangi. Skulu vit avdúka og fyribyrgja kynsligum ágangi, er tað av størsta týdningi, at vaksin tosa við børn um kynslív og kynsligan ágang á ein týðiligan hátt, í einum tryggum umhvørvi.  
Børn síggja og hoyra nógv gjøgnum miðlar og tá tey samskifta við onnur børn. Tað eru nógv ting, sum tey hugsa djúpt um og ynskja at fáa at vita, eisini í samband við kropp og kynslív. Góð upplýsing frá vaksnum um kynslív og kynsligan ágang ger, at børn ikki kenna seg bangin, men ger at tey kenna seg trygg. 
Kynsligur ágangur hendir nærri, oftari og er meira skaðiligur enn vit halda. Øll børn eiga rættin til verju, og tey hava brúk fyri tryggum vaksnum, sum tosa við tey um, hvat kynsligur ágangur er. Tað er hetta vit ynskja at náa við at brúka hesa undirvísingina á okkara skúla.Tað er okkara vón at tit taka væl ímóti hesum, soleiðis at næmingarnir fáa hesa vitan.

